
CYMDEITHAS CYSAGau CYMRU 
 

CYFARFOD BLYNYDDOL – 25 MEHEFIN, 2015 
 
ADRODDIAD GAN: Y Trysorydd 
 
TESTUN:  Adroddiad Blwyddyn Ariannol 2014/2015 
            
 
ADRODDIAD AR GYFER: Gwybodaeth a Phenderfynu  
            
 
DATGANIAD O GYFRIFON 2014/2015 
 
Ynghlwm fel Atodiad i’r adroddiad hwn mae’r Datganiad o Gyfrifon wedi’u harchwilio 
ar gyfer blwyddyn ariannol 2014/2015.  Tynnir sylw’r aelodau at y ffaith fod incwm 
wedi bod yn fwy na gwariant, yn ystod y flwyddyn, o £5525.45.  Ar ddiwedd y 
flwyddyn ariannol, nid oedd tanysgrifiadau o ddau CYSAG wedi cael eu derbyn ond 
mae’r cyfrifon yn cynnwys y tri thanysgrifiad o flwyddyn ariannol 2013/2014 a 
dderbyniwyd ar ôl diwedd y flwyddyn ariannol honno.  Am y ddwy flynedd ddiwethaf, 
mae gwariant wedi bod yn fwy nag incwm ac mae’n braf nodi, fod y sefyllfa wedi 
newid yn 2014/2015, a bod incwm yn fwy na gwariant.  Dechreuodd y flwyddyn 
ariannol gyda gweddill o £14511.77 a daeth i ben â gweddill o £20037.22.  Golyga 
hyn fod cyllid CCYSAGauC yn aros mewn cyflwr iach a bod lefel y cyllid sydd ar gael 
i Gymdeithas CYSAGauC i dalu am y gweithgareddau a gynlluniwyd ganddi, yn 
galonogol. 
 
a) Derbyniadau 
 

Fel yn y blynyddoedd cynt, prif ffynhonnell CCYSAGauC yn ystod 2014/2015 
oedd y tanysgrifiadau blynyddol a delir gan aelod-CYSAGau.  Bydd yr 
aelodau’n cofio, y penderfynwyd yng Nghyfarfod Blynyddol CCYSAGauC 
2001, codi lefel tanysgrifiadau yn ôl lefel chwyddiant bob blwyddyn.  Y 
tanysgrifiad blynyddol, felly, am 2014/2015 oedd £422.00 ac arweiniodd hyn 
at incwm o £8862.00.  Mae’r ffigwr hwn yn cynrychioli 21 o danysgrifiadau ond 
dim ond 20 CYSAG gan fod 1 CYSAG wedi talu ddwywaith.  Yn anffodus, 
roedd yr arian wedi cael ei dalu yn syth i mewn i Gyfrif CCYSAGauC cyn i’r 
gwall gael ei weld.  Codwyd siec, felly, i ddychwelyd yr arian.  Nid oedd 2 
CYSAG wedi talu eu tanysgrifiadau erbyn 31 Mawrth 2015, ond mae’n bleser 
adrodd fod y tanysgrifiadau hyn wedi’u talu bellach a bydd y tanysgrifiadau 
hwyr yn cael eu cofnodi yng nghyfrifon 2015/2015.  Bydd yr aelodau’n nodi 
hefyd, yn ychwanegol at danysgrifiadau blynyddol 2014/2015, cynhwyswyd tri 
thanysgrifiad am 2013/2014, sef £417.00 yr un, yn y cyfrifon hyn gan i’r 
taliadau gael eu derbyn yn y flwyddyn ariannol gyfredol, yn hytrach na 
2013/2014.  Yn ychwanegol at y CYSAG uchod, a dalodd ei danysgrifiad 
ddwywaith i mewn i Gyfrif CCYSAGauC, talodd dau CYSAG arall eu 
tanysgrifiad ddwywaith hefyd.  Gwnaed y taliadau hyn â siec a dychwelwyd y 
sieciau. 

Ffynhonnell incwm blynyddol arall CCYSAGauC yw llog y banc a daeth hwn i 
£3.80 yn 2014/2015, gostyngiad o 7 ceiniog ar y swm a dderbyniwyd yn 
2013/2014.  Gobeithir y bydd y llog a delir ar gyfrifon CCYSAGauC yn gwella 
eto yn y dyfodol ond bydd tipyn o amser cyn y derbynnir incwm sylweddol 
drwy log y banc. 
 

b) Gwariant  
 

Yn ystod 2014/2015, roedd y prif feysydd gwariant fel a ganlyn:- 
 

Talwyd y swm o £366.10 am gynnal gwefan CCYSAGauC.  Bydd yr aelodau’n 
cytuno fod gwefan CCYSAGauC yn adnodd ardderchog ac wedi bod yn 
werthfawr yn codi proffil y sefydliad ac yn ffynhonnell wybodaeth o ran Addysg 
Grefyddol ac Addoli ar y Cyd. 
 
Gwnaed cydnabyddiaeth i’r Ysgrifennydd o £1500.  Atgoffir yr aelodau fod 
hawl gan yr ysgrifennydd dderbyn cydnabyddiaeth o £1500 y flwyddyn a 
gwnaed y taliad hwn eto yn 2014/2015.  Ni hawliwyd unrhyw gostau 
ysgrifenyddol yn ystod 2014/2015, felly mae’n bosibl yr hawlir swm uwch yn 
ystod 2015/2016.  Serch hynny, llwyddwyd i ostwng costau drwy ddosbarthu 
papurau cyfarfodydd yn electronig a thrwy roi papurau a dogfennau ar y 
wefan. 
 
Roedd cost arall yn ystod y flwyddyn, yn gysylltiedig â threfnu cyfarfodydd 
CCYSAGauC.  Daeth hyn i £607.17, o’i gymharu â £1874.69 yn 2013/2014, 
ac mae’n adlewyrchu cyfarfodydd tymhorol CCYSAGauC a’i Phwyllgor 
Gwaith.  Er bod costau cynnal cyfarfodydd yn codi, nid yw’r costau mor uchel 
eleni oherwydd na chafwyd ceisiadau i ad-dalu costau teithio’r cyflwynwyr a 
thalu am athrawon llanw i ryddhau cyflwynwyr o’r ysgolion.  Yn ychwanegol, 
cafodd costau cyfieithu ar y pryd yn y cyfarfodydd tymhorol eu hwynebu gan 
yr awdurdodau lleol a oedd yn lletya’r cyfarfodydd, a gwerthfawrogir hyn yn 
fawr. Daeth costau llogi ystafelloedd i £210.60, o’i gymharu â £43.00 yn 
2013/2014, tra bo cost cyfieithu dogfennau wedi dod i £396.57, o’i gymharu â 
£912.91, yn 2013/2014. 
 
Daeth y swm a wariwyd ar gostau teithio/llety’r Swyddogion yn 2014/2015 i 
£1195.55 o’i gymharu â £2764.70 yn 2013/2014.  Mae hyn yn ostyngiad 
sylweddol ac yn adlewyrchu naill ai lefel lai o deithio neu gall fod rhai 
hawliadau nad ydynt wedi cyrraedd eto.  Eto mae’n cynnwys presenoldeb 
cynrychiolydd CCYSAGauC yng Nghyfarfod Bwrdd Fforwm Ewropeaidd 
Athrawon Addysg Grefyddol, ond cynhaliwyd hwn yn Nulyn eleni, o’i gymharu 
â Fienna y llynedd. 

 
Yn ogystal â’r uchod, mae CCYSAGauC wedi talu cyfanswm o £500.53 mewn 
tanysgrifiadau.  Mae hyn yn cynrychioli talu tanysgrifiad i’r Cyngor Addysg 
Grefyddol ar gyfer 2014/2015, tanysgrifiadau am 2014 a 2015, a dalwyd i’r 
Rhwydwaith Rhyng-ffydd, a thalu tanysgrifiad i Fforwm Ewropeaidd Athrawon 
Addysg Grefyddol am y cyfnod Ionawr i Ragfyr, 2015. 
 

Gwahoddir yr aelodau i dderbyn a mabwysiadu’r datganiad o gyfrifon sydd ynghlwm. 

TANYSGRIFIADAU BLYNYDDOL 2015/2016 
 
Wrth ystyried tanysgrifiad blynyddol addas i CYSAGau fod yn aelod o Gymdeithas 
CYSAGau Cymru yn ystod blwyddyn ariannol 2015/2016, bydd yr aelodau’n cofio 
fod penderfyniad wedi’i wneud yng Nghyfarfod Blynyddol CCYSAGauC 2001, y 
byddai tanysgrifiad i CCYSAGauC yn codi o hynny ymlaen, yn unol â chwyddiant. 
 
Mae’n bwysig fod CCYSAGauC yn dilyn yr arfer hwn er mwyn sicrhau fod digon o 
adnoddau ar gael i gwrdd â chostau parhaus gweithgareddau CCYSAGauC, yn 
cynnwys talu treuliau, costau ysgrifenyddol, treuliau swyddogion, cydnabyddiaeth 
swyddogion a thanysgrifiadau. Yn ogystal, mae angen i CCYSAGauC fod â digon o 
adnoddau ar gael i dalu costau rhagor o ddigwyddiadau Cymru Gyfan, megis y 
Gynhadledd Genedlaethol, a gynhaliwyd ym mis Hydref 2013, a’i galluogi i gymryd 
rhan mewn cynlluniau eraill sy’n cefnogi Addysg Grefyddol ac Addoli ar y Cyd ar 
draws Cymru fel darparu hyfforddiant pellach.  Er bod cyllid CCYSAGauC mewn 
sefyllfa iach ar hyn o bryd, mae’n bwysig cadw gweddill sylweddol os yw CCYSAGau 
am drefnu rhagor o ddigwyddiadau cenedlaethol yn hyderus. 
 
Yng ngoleuni’r uchod a’r penderfyniad yng Nghyfarfod Blynyddol 2001, fod y 
tanysgrifiad i CCYSAGauC o hynny ymlaen, yn codi yn unol â chwyddiant 
 
ARGYMHELLIR fod y tanysgrifiad blynyddol i bob CYSAG fod yn aelod o 
CCYSAGauC yn ystod blwyddyn ariannol 2015/2015, yn cael ei osod ar £433.00, 
sy’n cynrychioli codiad o 2.5% ar danysgrifiad 2014/2015. 
 
TALU TREULIAU 
 
Atgoffir yr aelodau y cytunwyd ar y trefniadau canlynol o ran talu treuliau yng 
Nghyfarfod Blynyddol CCYSAGauC 2014 ar gyfer 2014/2015:- 
 

I. Talu 45 ceiniog y filltir i swyddogion sy’n ymgymryd â gwaith ar ran 
CCYSAGauC pan nad ydynt yn gallu hawlio hynny gan eu CYSAG lleol ac 
ad-dalu ar yr un lefel i siaradwyr sy’n cyfrannu at gyfarfodydd CCYSAGauC; 

II. ad-dalu union gostau parcio, os oes rhai, i swyddogion, mewn cysylltiad ag 
ymgymryd â gwaith CCYSAGauC; 

III. pan ddefnyddir trafnidiaeth gyhoeddus yn hytrach na char preifat, ad-dalu 
union gost y tocyn trên/bws hyd at lefel y ffi safonol ar y ddealltwriaeth eu bod 
yn manteisio ar y tocynnau rhataf pryd bynnag y bo modd; 

IV. ad-dalu costau cynhaliaeth swyddogion CCYSAGauC a siaradwyr mewn 
cyfarfodydd CCYSGauC ar y lefelau canlynol:- 

 
- brecwast - £4.50 (i fod yn gymwys i gael lwfans brecwast, rhaid i swyddog 

fod wedi gadael cartref cyn 7.00 am); 
- cinio - £6.00 (i fod yn gymwys i gael lwfans cinio, rhaid i swyddog fod i 

ffwrdd o gartref cyn hanner dydd ac ar ôl 2.00 pm); 
- te - £2.50 (i fod yn gymwys i gael lwfans te, rhaid i swyddog fod i ffwrdd o 

gartref tan ar ôl 6.30 pm); 
- pryd nos - £7.50 (i fod yn gymwys gael lwfans pryd nos, rhaid i swyddog 

fod i ffwrdd o gartref tan ar ôl 8.30 pm); 

V. ad-dalu union gostau aros dros nos ar y ddealltwriaeth fod y costau hynny’n 

rhai rhesymol; a 
VI pan mae athrawon yn cael eu rhyddhau o’r ysgol i wneud cyflwyniadau yng 

nghyfarfodydd CCYSGauC, bydd CCYSAGauC yn talu hyd at ddiwrnod am 
athro llanw.  Os nad yw hyn yn ddigonol, dylid cysylltu â’r Trysorydd mewn 
digon o bryd, a bydd y Trysorydd yn cael disgresiwn i gytuno ar lefel uwch o 
lanw mewn ymgynghoriad â naill ai’r Cadeirydd neu’r Is Gadeirydd. 

 
 

ARGYMHELLIR fod y trefniadau uchod, y cytunwyd arnynt ar gyfer 
2014/2015, yn cael eu cadw ar gyfer 2015/2016. 

 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 


